
МАКТАБГАЧА ЁШДАГИ БОЛАЛАРДА ШАХС СИФАТЛАРИНИ  ШАКЛЛАНТИРИШДА ЗАМОНАВИЙ УСУЛЛАРДАН ФОЙДАЛАНИШ
Ўзбекистоннинг ривожланган мамлакатлар қаторидан ўз ўрнини эгаллашида хуқуқий демократик жамиятнинг қарор топиши, шунингдек, бозор иқтисодиётига босқичма-босқич муваффақиятли равишда ўтишида ўсиб келаётган ёш авлодда шахсий сифатлардан ҳисобланган ижодкорликни шакллантириш муҳим аҳамият касб этади. Зотан, ижодкор ҳар бир киши нафақат шахсий ҳаётда, балки ижтимоий табақаларда, муносабатларда ҳам фаол иштирок этади, ўз ўрни ва мавқеига эга бўлади. Жумладан, Президентимиз Ислом Каримов “Юксак маънавият-енгилмас куч” асарида: “Боланинг характерини,табиати ва дунёқарашини белгилайдиган маънавий мезон ва қарашлар-яхшилик ва эзгулик,олийжаноблик ва меҳр-оқибат,ор-номус ва андиша каби муқаддас тушунчаларнинг пойдевори оила шароитида қарор топиши табийдир”-деб алоҳида таъкидлайди. Ўсиб келаётган ёш авлодда ана шундай сифатларни табиялашда оиладаги тарбиянинг ва мактабгача таълимнинг ўрни каттадир. Чунки бола оилада ва мактабгача таълим муассасасида изланишнинг илк қадамларини қўяди. Унинг изланиши катталарга тақлид қилиш, кўрган нарсасига интилиш, саволлар билан аниқликлар киритишга асосланади. 

Р. Мавлонова: “Болаларни қийинчиликларни енгишга, қўйилган мақсадга эришиш йўлида матонат ва қатъият билан киришишга, бошланган ишни чала ташлаб кетмай, балки охирига етказишга ўргатиш лозим. Бу ўринда ижобий эмоциялар: меҳнатдан қувониш, лаззатланиш ва қониқиш ҳиссиётларининг намоён бўлиши жуда муҳимдир. Меҳнатда турли психологик ҳолат, активлик, диққатнинг жамланиши, қизиқиш, мустақил фикр юритиш каби туйғулар намоён бўлади”,- деб ёш авлодда меҳнат тарбияси орқали ижодкорликни тарбиялаш ғоясини илгари суради.

“Инсон” деб аталмиш ижтимоий тушунча замирида бола шахсини кўрадиган бўлсак, унда боланинг ижодкорлигига таъсир этувчи омиллар, воситалар ва шарт-шароитлар оила ва мактабгача таълим муассасидаги муҳитнинг нечоғлик боладаги мавжуд қизиқиш, майл, имкониятларга йўналтирилганлигига боғлиқдир. Яъни ижодкорликнинг намоён бўлиши учун зарурий шароит бу таълимий-тарбиявий жараённинг болага йўналтирилиши. Бу эса бола тарбияланаётган муҳитнинг инсонпарварлаштирилгани демакдир. Таълим ва тарбия жараёнининг марказида бола шахси турар экан, кутилаётган натижа ҳам бола эгаллаган билим, кўникма ва малакалар даражалари билан тавсифланади. Инсонпарварлаштирилган ўқув-тарбиявий жараён боладаги турфа имкониятлар, чексиз қизиқишларнинг намоён бўлишининг зарурий шартларидандир. Ҳозирги кунинг долзарб вазифаси мактабгача таълим ёшидаги болаларда иродавий сифатлардан: мустақиллик, фаоллик, тартиблилик, жавобгарлик, масъулиятлилик кабиларни шакллантиришдир. Болани ҳар томонлама тарбиялаш шартларидан бири уларда ахлоқий - иродавий сифатларни шакллантиришдир. Мактабгача ёш даврида болада ахлоқий иродавий сифатларни қай тарзда шаклланиши унинг мактабда муваффақиятли ўқишига, ҳаётий кўникмаларини шаклланишига туртки беради.

Катталарнинг болада иродавий сифатларни шакллантиришга эътиборсизлиги, тўғри баҳолай олмаслиги нотўғри муносабат болада дангасаликни, ўз кучиги ишночсизликни, ўзи бўларчиликни, фақат ўзини ўйлаш каби салбий сифатларни келтириб чиқаради.

Болалар томонидан ахлоқий меъёрлар, одоб қоидаларини амалий эгалланишига эришиш юзасидан шароитларни ташкил қилиш, уларда шахс сифатларини мустақил намоён этишнинг самарали воситасидир. Бундай шароитлардан бири ва асосийси катталарнинг намуна бўлиши, уларнинг муносабатлари ҳамда ҳулқ-атворларидир. Чунки бола катталарга тақлид, уларнинг ўзини тутиши, юриши, туриши, гапириши ва хоказо ҳатти-ҳаракатларини ўхшатишга мойил бўлади. Бундан ташқари хикоя ва эртаклар, кино ва мультфилмлардаги қаҳрамонларнинг намунаси ҳам болаларда ўз дунёқараши, тушунча, тасаввурлари даражасида маънавий ривожланишига ижобий таъсир кўрсатади. Бунда болалар учун катталар (ота-оналар, яқинлар, тарбиячилар..) томонидан ўзи ва ўртоқлари, тенгдошлари, эртак қаҳрамонлари ҳатти-ҳаракатларига бериладиган баҳо муҳим саналади. Чунки болалар ким яхши?, ким ёмон?, ким қандай бажарди?, менчи? каби саволларга жавоб олишга жуда муштоқ бўладилар. Айнан мана шу вазият тарбиячи ва ота-оналардан эҳтиёткорлик ва маъсулият талаб қилади. Негаки, бола ўзи бажарган ишдан ўзи қониқиб, ижобий муносабат-баҳо кутиб турганда унга нисбатан салбий муносабат билдирилса, унда боланинг кейинги ҳаракатлар (масалан, топшириқларни бажариш, ихтиёрий равишда оилада ёки боғчада ўзига ва атрофдагиларга фойдали фаолиятни)ни бажаришга иштиёқи сўнади ва доимо тарбиячи, катталар ёрдамини кутишга одатланиб қолади. Бу эса мустақилликнинг чекланишига олиб келади ва болани “жонли робот”га айлантиради.

Мактабгача катта ёшдаги болаларда шахс сифатларини шакллантириш мураккаб, серқирра ва комплекс ёндашувни талаб қилувчи таълимий-тарбиявий жараёндир.

Мактабгача катта ёшдаги болаларда мустақиллик, ижодкорлик, фаолликни шакллантиришга кенг имконият  ва қулайлик яратиладиган жараён бу ўқитишнинг замонавий интерфаол усуллари асосига қурилган машғулотлардир.

        Интерфаол усул  мазмун ва моҳиятини  ўзаро ҳамкорлик, ёрдам ва  фаоллик, умуммақсадга йўналтирилган уйғун фаолият ташкил этади. Таълим жараёни интерфаол усуллар асосида ташкил этилганда:

· болаларнинг фаоллиги ошади;

· болалар орасида ўзаро ҳурмат ва ишонч шаклланади;

· болалар ўзларини эркин ва мустақил, ўз имкониятлари даражасида жараёнда иштирок этиш имконига эга бўлади;

· жараёнда иштирокчиларнинг барчаси (бўш, фаол, алоҳида ёрдамга муҳтож ва х.к турли хусусиятларга эга болалар) бир кесимда, яъни тарбиячи-болалар- болалар муносабатида тенг хуқуқли равишда иштирок этади;

· ўз имкониятлари етарли эмасликларидан уялмайдилар, аксинча шу етишмаган жиҳатини тенгдошлари, тарбиячилар ва катталардан бемалол ёрдам сўраш орқали тўлдириб борадилар;

· берилаётган билимларни  оламнинг бутунлиги, воқеа-ҳодисаларнинг ўзаро боғлиқлигида қабул қилишга ўрганадилар;

· ўзларини кимгадир кераклигини ва ўзига беъмалол ёрдамчи борлигини ҳис қила оладилар;

· болаларнинг ижодкорлиги ошади;

· болаларнинг илк таълим давриданоқ нимага мойиллиги ва нимага қизиқиши номоён бўлишига имконият яратилади.

· Болалар “Мен” ва “Олам” муносабатини, яъни улар ўзларини бутун бир тизимнинг мустақил қисми-таркиби эканлигини ҳис қиладилар.

